
Julio Astudillo, PSE-EEko
Gipuzkoako Batzar Nagu-
sietako bozeramaileak eta

Jesus Zaballos, Lasarte-Oriako
alkateak asteartean eskaini
zuten prentsaurrekoan, N-1
errepidean soinua ekiditeko
pantaila gehiago jarriko direla
jakin arazi zuten.

Izan ere, Julio Astudilloka
azaldu zuen bezala, “Lasarte-
Oriak kontaminazio akustiko
maila handia pairatzen duen
herrietariko bat da. N-1ak
zatitua dago eta orain, gainera
bigarren ingurubidea du”.

Eskaerei erantzunik ez
Gipuzkoako Foru Aldundiak
soinuaren mapa kontuan iza-
nik Lasarte-Oria zeharkatzen
duen N-1 errepidean pantailak
jarri bazituen ere Zabaleta,
Loidi Kalea, Oztaran, Arranbi-
de, Oria etorbidea eta Antxisu
bailarako eremuak hauek gabe
ageri dira oraindik. 

Lehenengo pantailak jarri
ostean, errebote efektua dela
eta,soinuraren arazoa larritu
egin zen pantailak ez zeuden
eremu batzuetan. Bizilagunen
kexak entzun ostean, Lasarte-
Oriako Udalbatzarrak Foru
Aldundira mozio bat bidali
zuen eremu horietan pantai-
lak jartzeko eskatzen, baina

alkateak jakitera eman zue-
nez, “ez dugu erantzunik
jaso”.

Gainera, alkateak azaldu
zuenez, Foru Aldundiarekin
harremanetan jarri ziren pan-
tailak jartzeko erabiliko zuten
egutegia eta eremuak ezagu-
tzeko, baina ez zitzaien doku-
mentua bidali.

Aurrekontuetan partida
Gauzak honela, N-1 errepi-
deak sortzen duen soinuaren
arazoari irtenbide baten bila,
Batzar Nagusietako PSE-EEko
taldearekin harremanetan jarri
zen herriko taldea. 

PSE-EEko Gipuzkoako
Batzar Nagusietako bozera-
mailea den Astudillok azaldu
zuenez, “elkarlanari esker,
emendakina jarri genuen
Gipuzkoako Foru Aldundiko
2011 urteko arrrekontuetan
soinu pantailak jartzeko zego-
en partidari, 500.000 euro”. 

Emandakina onartua izan
zen eta diru kopuru hori
150.000 eurotan igo da. 

Astudilloren hitzetan,
“emendakin horretan, gaine-
ra, Lasarte-Oriako eremu
horiek izenpetuta agertzen
dira eta horrek lanak egingo
direla ziurtatzen du”.

Gainera, nahiz eta data

zehaztu gabe egon, “Gipuz-
koako Batzar Nagusietako
PSE-EE taldeak lan horiek
lehenbailehen aurrera erama-
teko lan egingo du,” adierazi
zuen.

Izan ere, “arazoa pairatzen
duten herritarren bizi kalitatea
eta herritar guztiena hobetzen
lagunduko dute pantaila
horiek,” azpimarratu zuen
Batzar Nagusietako bozera-
maileak. 

Inbertsio gutxi
Baina Lasarte-Oriako alkateak
prentsaurrekoan jakin arazi
zuenez ez da pantailen
eskaera erantzunik gabeko
bakarra. Izan ere, Udalak eta
auzo elkarteek egin duten
ospitaleetarako autobusaren
ibilbide aldaketaren eskaerari
buruzko idatzirik ere ez du
Udalak.

Honetaz gain, Lasarte-Oria
2010 urtean Foru Aldundiaren

inbertsio gutxien izan duen
Gipuzkoako herria izan dela
jakin arazi zuen, “Gipuzkoa-
ko bataz bestekoa, biztanleko
790 euro izan bada, Lasarte-
Orian 234 bat euro izan dira.”

Eta hau guztiagatik, Lasar-
te-Oria Foru Aldundiarentzat
bigarren mailako herria dela
salatu zuen alkateak. “Biztan-
le kopuruan bederatzigarren
herria izanik, tamalgarria da,”
adierazi zuen. •

N-1ean soinu pantaila gehiago jarriko dira

El Diario Vasco
III. Argazkilaritza
lehiaketan saria
eskuratu du Aitzol

GIZARTEA /3

Lasarte-Oriako
Udalak
Eguberrietako
ekintzen
irakurketa
positiboa egin du 

Louise Michel
taldearen eskutik,
Jokin Telleria
Europan zehar
ibili da /6

Lasarte-Oria zeharkatzen duen N-1 errepidean soinu pantaila gehiago jarriko dira PSE-EEren ekimenari esker.

PSE-EEri esker, Foru Aldundiko 2011 urteko aurrekontuetan diru partida zehatza dago



Abenduaren 26an jaso
zuen Ane Labakak
Errenteriako Kulturgu-

nean egin zen bertso saioan
herri honetako bertso-paper
lehiaketako lehen saria, hel-
duen mailako XXII. Zapirain
Anaiak saria, alegia. 

"Ametsen lengoaian" izen-
burua zuen bertso sortagatik
500 euro eta oroigarria jaso
zituen Labakak. Gazteen mai-
lako XII. Ibon Zabala bertso-
paper lehiaketa, berriz, Maddi
Ane Txoperena hendaiarraren
"Euriaren hots amaigabea"
bertso sortarentzat izan da
eta, honek, 120 euro eta oroi-
garria jaso zituen.

Helduen Mailan, guztira,
maila oneko 23 lan aurkeztu
dira aurten, epaimahaiko

Patxi Petrirena, Jose Luis
Zabala eta Iker Goñik aitortu
dutenez, batzuek bertsolari
trebatuek bidaliak, gainera,
eta guztien artean epai
mahaiko hiru lagunen gustu-
koena Ane Labaka lasarteoria-
tarraren lana izan da. 

Beste bi sari eman zituzten
helduen maila honetan, hain
juxtu, bertso paper lehiakete-
tan sarri sarituak izan diren
Aitor Albistur eta Nikolas Zen-
doiari. Biak dira ezagunak ber-
tso paper lehiaketetan parte
hartzen dutelako. Aitor Albis-
tur errenteriarrak jaso zuen
bigarren saria, "Bizi artean hil"
lanarengatik eta Nikolas Zen-
doia zarauztarrari accesit-a
eman zioten, "Txoriak erruki"
bertso sortarengatik. 

Ane Labakak oso gazte-
txoa zenetik idazten ditu ber-
tso sortak eta haur zein
gazteen mailako hainbat
lehiaketa irabazi ditu azken

urteotan, esaterako Errente-
rian bertan Ibon Zabalaren
omenez egiten den sariketa
honetan hiru aldiz jarraian
nagusitu zen gazteen mailan.

Dena den, helduen mailako
lehen saria du lasarteoriata-
rrak eta poz berezia hartu
zuen saria eskuratuko zuela
jakinarazi ziotenean. •

Lau Haizetara Euskaldunon Elkarteak, Xenpelar Bertso
Eskolak eta Errenteriako Udalak antolatzen duten Ber-
tso Paper lehiaketa eskuratu du Ane Labakak helduen
mailan. 23 lan aurkeztu ziren guztira, batzuek bertsolari
ezagunenak, baina epai mahaiak Lasarte-Oriako bertso-
lariaren Ametsen lengoaian sorta aukeratu du. Gazteen
mailan hainbat sari jasotakoa da Ane Labaka baina hel-
duen mailako lehenengo sari garrantzitsua du.

Ane Labakak berriro ere erakutsi du bertso paperak idazteko duen trebezia Errenteriako sari nagusia irabaziz.

Xenpelar Saria eskuratu du Ane Labakak
"Ametsen Lengoaian" sortak irabazi du Errenteriako Zapirain Anaiak Bertso Paper Lehiaketa

Ametsen lengoaian 
Doinua: Eguzkiak urtzen du goian

Guztira hamar  bertso dira. Hona hemen sortako lehenengoa, bigarrena eta azkenengo biak

Betaurrekoak utzi ondoren
ohe ixkinako mahaian
barneratu naiz gauero hemen
hasi ohi dudan bidaian
nahiz ta nekeak bere lekua
badaukan nire soslaian
indartsuago sentitu ohi naiz
oheratzeko garaian…
Dena errazago konprenitzen
denez ametsen lengoaian
beste behin ere galdu nahi nuke
izarapeko paisaian
eta betazal pisutsuekin
marrazkiak egin nahian
mundu berri bat sortzera noa
nire gelako sabaian.

Seme-alabarik ez du galtzen
pobre jaio den herriak
atzerritarrak bertako gisa
hartzen ditu atzerriak
ez dira ikusten plañideraz
betetako hilerriak
negarrik egin gabe erditu
ohi dira jaioberriak.
Harritzen gara, Diario Vascok,
Garak edota Berriak
eguneroko ogi baititu
pozezko eleberriak
negua ere lorez betetzen
duenez udaberriak
zuri beltzean ematen dira
koloretako berriak. 

Guk ez ditugu munstro gisako
etxeorratzak zutitu,
ez da gertatu lehenago beste
kutsadurazko istripu, 
agintariak erraustegien 
aurka ditugu gainditu,
pegatinetan ez da ageri
jada "AHT gelditu!"…
Lurra maitatzen ikasi dugu,
zerua da oskarbitu,
aspaldi ez ditu ziklogenesi
beldurgarriak erditu,
tsunami edo lurrikarekin
mila bihotz erdibitu…
eta Saharan basamortuak
loreak ernaltzen ditu.

Ilusiorik ez da faltako
nire gaurko testigantzan
bertso hauetan esan dudana
ez dut jarri nahi zalatzan.
Dena eta guk nahi genukeena
jarri ditzagun balantzan
biak berdindu ta orekatu
ditzakegun konfidantzan.
Nire tokia egin ondoren
utopien enparantzan
ia galdu naiz errealitate
honetaranzko mudantzan,
gaua joan da ametsak egi
bihurtzeko esperantzan
ta eguzkiak harrapatu nau
ilargiarekin dantzan.



Europako estatuetako batean,
Norvegian, Zeelanda Berrian,
Txilen, Kolonbian, Ekuado-
rren, Paraguayn edo Perun
jaio eta Estatuan bizi diren
atzerritarrek maiatzaren 22an
egingo diren hauteskundeetan
bozkatu ahal izango dute. 

Horretarako, betekizun
batzuk bete behar dituzte eta
urtarrilaren 15ean baino
lehen hautesle-erroldan izena
eman behar dute.

Europar Batasuna
Europar Batasuneko beste
herrialde batzuetan jaiotako
pertsonek udal hauteskundee-
tan bozkatu nahi dutenaren
adierazpen formala egin
behar dute. 

Adierazpena udaletxean
aurkeztu behar dute erroldako
izen emateekin erlazionatuta-
ko izapideren bat egitera doa-

zenean. Izen emate hori erra-
zagoa izan dadin, 2007ko
hauteskundeez geroztik boz-
katzeko nahia agertu ez duten
herrialde horietako herritarrei
jakinarazpen pertsonalizatua
igorri die Hautesle-erroldaren
Bulegoak

Nahiz eta jakinarazpena
ez izan, adierazpena internet
bidez ere egin ahal izango
dute Estatistikako Institutu
Nazionalaren egoitza elektro-
nikoan argitaratutako AIZri
lotutako ziurtagiri elektroni-
koa badute.

Norvegiako herritarrak
Norvegiako herritarrek egoitza
baimena izateaz gain, modu
legalean eta etenik gabe bizi
behar izan dira Espainian
gutxienez hiru urtez. 

Gainera, bozkatzeko dago-
kien udalerrian izan behar

dute etxebizitza eta bertan
erroldatuta egon behar dira.
Era berean, atzerritar egoilia-
rren hauteskunde zerrendetan
izena eman behar dute.

Beste herrialdeak
Gainerako herrialdeetan jaio-
tako pertsonek bozkatzeko
eskubideaz baliatzeko, Espai-
nian bizitzeko baimena izan
behar dute eta hautesle-errol-
dan izena emateko eskaera
egin behar dute.

Horretarako, aurreko bost
urteetan modu legalean eta
etenik gabe bizitzen egon
behar izan dira. 

Honetaz gain, bizi diren
udalerrian, bozkatu ahal izan-
go dutenean-, erroldatuta
egon behar dira. 

Izen emate horiek guztiak
dagokien udaletxean eskatuko
dituzte. •

albisteak

Lasarte-Oriako Udalak Gabonetako
ekintzen irakurketa positiboa egin du 

Gabonak amaitu dira
eta Lasarte-Oriako
alkateak, Jesus Zaba-

llosek egun berezi hauetan
burutu diren ekintzen errepa-
soa egin du.

Alkatearen hitzetan,
“gabonetako giro beroarekin
bete nahi izan ditugu udale-
rriko kaleak eta horretarako
argiteria egon da”.

Apaingarrien aldaketa
“inguru ahalik eta erakarga-
rriena lortzeko” egon dela eta
energia aurreztea “kontsumo
baxuko LED bonbillekin” hel-
buru izan dela ere aipatzen
du.

Eguberriak baino lehen
Egun berezi hauetarako moto-
rrak berotzeko, 100m² izene-
ko antzerki lana eta Alboka,
Musika Eskola eta Musike
Tekneren kontzertuak egon
zirela aipatzen du alkateak
bere hausnarketan.

Gabonetako Jardunaldiei
buruz, gainera, horrela min-
tzo da alkatea, “horietan
gauza interesgarri eta erabil-
garriak ikasteko aukera izan
duzue”.

Eta Emakumeen Zentro
Zibikoan egindako ekintzei
buruz ere, merienda eta
mahai zentro ikastaroa, hitz
egiten du Zaballosek.

Haur Parkea
Hausnarketa honetan, Gabo-
netako Haur Parkea arrakasta
gehien izan duen ekintza dela
nabarmentzen du. Izan ere,
8.300 bisita baino gehiago
izan ditu irekita egon den
egunetan. 

“Parte hartze maila altua
da kontuan izanda egun
gutxiagotan irekita egon dela
eta 2009an bertaratutakoen
zifra berdindu dela,” azaltzen
du alkateak. Gainera, erabil-
tzaileen %92 herritarrak izan
direla ere jakin arazten du.

Era berean, sarrera txanda
ezberdinetan banatu dela
gogora arazten du, “ilara
luzeak ez sortzeko eta haur
guztiek sartzeko aukera izate-
ko”.

Erregeen kabalgata
Jardueren amaiera gisa, ohiko
Erregeen Kabalgata aipatzen
du, “Kabalgataren Lagunen
Elkarteak (MEGABA) antolatu-
ta Udalaren laguntzarekin”. 

Eta aurtengo berrikuntza
azpimarratzen du, ibilbidea
Hipodromo Etorbidetik eta

Pablo Mutiozabal kaletik
igaro baita. 

Honetaz gain, Kabalgatan
zuziak eraman dituzten tal-
deak, hala nola, Zentro Zibi-
koko emakumek edo
Zumaburuko Pastoraleko
boluntarioak ere aipatzen
ditu.

Azkenik, alkateak eskerrak
ematen dizkie, “bai jarduere-
tan parte hartu duten pertsona
guztiei eta baita horiek posi-
ble egin dituztenei” eta Lasar-
te-Oriako herritarrei 2011
zoriontsua opa die. •

Gabonetako haur parkean zeuden joko, makina, zezen mekaniko eta puzgarriekin ederki gozatu dute haur eta gaztetxoek.

Etorkinek tokiko hauteskundeetan
parte hartu ahal dute

EUSKAL KARABANA

Elikagaien bilketa
Lasarte-Oriako Saharar Herria-
ren Aldeko Elkarteko kideek
Sahararen Aldeko Euskal Kara-
banarako elikagai bilketari
ekingo dio gaur eta hilaren
29an, Urbil merkatal gunean
amaituko dute. 

Karabana honek elikagaiak
errefuxiatuen kanpamendue-
tara eraman nahi ditu: arroza,
azukrea, lekadunak, sardinak,
atunak eta konpresak. 

Ekimen honetan parte
hartu nahi baduzue herriko
ikastetxeetan eta supermerka-
tuetan edukiontziak aurkituko
dituzue. •

EMAKUMEEN ZENTRO
ZIBIKOA

Ikastaroetan izena
emateko epea 
Eguberrietako oporren etenal-
diaren ostean, Emakumeen
Zentro Zibikoak urtarrila eta
apirila bitartean eskainiko
dituen ikastaroetan izena
emateko epea ireki du. 

Hainbat ikastaro eta ekin-
tza eskaintzen ditu Zentro
Zibikoak Lasarte-Oriako ema-
kumeentzat, Batuka, esku
lanak, frantsesa, mantentze
gimnasia, pilates, kantua edo
tai-chi eta inauteriak gertu
ditugunez, konpartsa presta-
tzea. 

Interesatuak daudenak
urtarrilaren 21a arte dute ikas-
taroetako informazioa eskatu
eta inskripzioa egiteko goizez,
9:30etik 13:30era eta arratsal-
dez, 15:00etatik 20:00etara. •

Gabonetako haur parkea izan da arrakasta gehien izan duen ekintza

Lasarte-Oriako kale hezitzai-
leek herriko haur eta gazteek
urteari amaiera ezin hobea
emateko asmoz, skate, roller
eta bike, hau da, patinete,
patin eta bizikleta erakustal-
dia antolatu zuten, abendua-
ren 31ean, herriko skate
parkean.

Giro onean herriko 30 bat
haur eta gaztetxo hurbildu
ziren ekitaldira, hezitzaileek
jakin arazi dutenez.

Hiriko kulturaren barruan
dauden hiru kirol hauetan
egin daitezkeen truku desber-
dinak ikusteaz gain, gazteek
graffiti margolarien lanaz eta
street dance dantzarien saio-
az gozatu zuten.

Eskerrak eman
Era berean, ale hezitzaileek
eskerrak  eman nahi dizkiete
ekitaldian parte hatu zuten
guztiei. •

Skate, roller eta bike-ak
gazteen gozamenerako

JON ALTUNA

Louise Michel taldean
jotzen du bateria Jokin
Telleria lasarteoriatarrak

2010eko martxotik. Taldean,
eslovakiar eta txekiar bi dira,
irundar, zarauztar eta lasarte-
oriatarrarekin batera, eta
hauei esker egin dute Alema-
nia, Txekia eta Eslovakiara
joan etorria. Marek taldekide
eslovakiarra hamar urtez bizi
izan zen gainera Berlinen eta
hiru kontzertu eskaini zituz-
ten hiri horretan. 

Taldea 2008an sortu eta
hemen ondo jotzen ari zirela
ikustean, erdi brometan esaten
zieten bi kanpotarrei noiz
joango ote ziren euren herrial-
detara. Dei batzuek egin eta
orain izan dute aukera hainbat
kontzertutan jotzeko. 

"Louise Michel Tour 2010"
interesgarri hau Donostian
hasi eta bukatu zuten: azaroa-
ren 19an Leize Gorrian jo
zuten eta abenduaren 11n
Altxerrin, eta tartean, 26, 27
eta 28an hiru kontzertu Berli-
nen, azaroaren 30ean Pragan,
abenduaren 1ean, Lanskroun
Michael gitarrajole txekiarra-
ren jaioterrian, 2an Eslovakia-
ko Bratislava hiriburuan eta
bukatzeko azkena berriro
Txekian Ceske Budejovice
Budweiser garagardoa egiten
delako oso ezaguna den
hirian. 

Bost mila kilometro
Jokin Telleriak adierazi digu-
nez pozik itzuli dira eta asko
ikasi dute: taldeko bost kideak
elkarrekin ibili dira 12 egune-
tan furgoneta batean, 5.000
kilometro egin dituzte eta kon-
tzertu interesgarriak emateaz
gain, euren arteko harremana
oso ona izan dela azpimarratu
du lasarteoriatarrak. 

Bidaia, taldearen etorkizu-
narentzat mugarria ere izan
daitekeela uste du bateria
joleak, dauzkaten desberdin-
tasun musikalak jorratzeko
aukera ere izan dute eta. 

Berlinen ostatu merke
bihurtu den etxe okupatu

batean lo egiten zuten. Beste-
la, lagun "jatorren" etxeetan
eta aterpetxe batean. 

2008an sorturiko taldea
Jokin Telleriarekin batera, beste
lau lagun dira taldean. 2008an
zen sortu zen Zarautzen, teklak
eta gitarra jotzen dituen Marek
eslovakiarra eta Michael gitarra
jole txekiarra elkartu zirenean.
Jaione Galdos abeslari eta gita-
rrajole irundarra sartu zen gero
taldean, Patxi Agirre baxujole
zarauztarra ondoren eta azke-
nik Jokin Telleria lasarteoriata-
rra iazko apirilean. 

Bira honetako kontzertuak
oso ezberdinak izan zirela
kontatu digu Telleriak. Guztie-
tan 40-50 bat lagunen aurrean
jo dute, baina esaterako Berli-
nen bat taberna turistiko
batean eskaini zuten beste bi
talde eta hiru DJrekin, hiri
erdian, jende asko zebilen
tokian; beste bat, kabaret show
baten ondoren Bieloerrusiarren
areto batean, edota azkena
etxe okupatu batean, talde
heavy baten aurretik. 

Kontzertu akustikoa
Kontzertu bereziena eta Jokin
Telleriaren iritziz "politena",
hilaren 28an Berlingo Joes Bar-
ean eman zutena izan zen. Ez
zegoen Louise Michelen bira
honetan aurreikusia, azken
orduan sortu zen aukera. Toki-
rik txikiena izan zen, 25 bat
pertsona sartzen ziren, eta
jabeak ez zuen ezta bateriak
jotzerik nahi. Baxurik gabe jo
zuten akustikoan eta Jokinek
kaxa (danbor) eta plater baka-
rrarekin soilik. Honen iritziz,
bikaina izan zen. Aurretik poe-
sia errezitaldian parte hartu
zuen kanadar bikote batekin,
jam sesio moduko bat egin
zuten, White Horse abestiaren
bertsioarekin. "Poesia errezita-
tzen munduko txapeldunak
ziren; Birako momenturik
onena izan zen" Jokinen iritziz. 

Europan hotz bolada hasi
zenean abiatu ziren Berline-
rantz, azaroaren amaieran, eta
errepideetan ez dute arazorik
izan, baina nabaritu dute hotz

handia. Jokinen pasadizo
bitxia ere izan zuen: materiala
furgonetan zuten "zero azpitik
5 gradutan edo", lokalera sartu
eta berehala hasi ziren jotzen
eta bonboetako bat puskatu
egin zitzaion, bateria jotzen
hasi zenetik "lehenengo aldiz".
Gaizki pasa zuen: "hurrengo
kontzertuetan instrumentuak
lehenago sartzen genituen
bada ezpada".  

Elektro-folka
Dena den, hemendik kanpo
kontzerturik eman gabe zego-
en Jokin Telleria eta oso pozik
dago egindakoarekin: "Asko ez
dut bidaiatu eta niretzat "espe-
rientzia" handia izan da". Loui-
se Michelek bi formatu ditu,
bat akustikoa, eta beste elektri-
koa. "Bira honetan esan digute

elektro-folk fusion egiten dugu-
la”, esan digu barrezka Jokin
Telleriak, "etiketatzea beti da
zaila. Folk, gitarra akustikoak
erabili eta musika melodikoa
jotzen dugulako agian,...” Tal-
dea ezagutu nahi izanez gero,
www.myspace.com/louisemi-
chelband helbidean taldeari
buruzko informazio gehiago
jaso daiteke. 

Momentuz grabatuta duten
bakarra maketa bat da. Bateria
elektronikoarekin grabatu
zuten Jokin hasi aurretik eta
beraz, ondoren, asko aldatu da
euren musika: "Itzuleran
norantz joan nahi dugun hitz
egiten aritu gara: oso harre-
man ona daukagu gure artean,
hainbeste egun elkarrekin eta
ez dugu eztabaidarik izan,
baina musikalki baditugu dife-

rentzia batzuek, oso desberdi-
nak gara bostak eta alde
horiek leuntzen ari gara". 

Oreindik eta Louise Michel
taldeak partekatzeko lanak ditu
Jokin Telleriak. Biak "oso talde
ezberdinak dira" aitortzen du,
baina bietan oso gustura ari
denez ez da arazo: "astean
zehar ia egunero ensaiatzen
dut, batekin edo bestearekin,
batez ere Zarautzera joatea
kostatzen zait baina hain gus-
tura nabilenez,..." 

XIX. mendean Parisen
Askok pentsatzen dute Jaione
abeslaria dela Louise Michel,
baina ez da horrela. Agirre
baxujolea da ideologiaz anar-
kista xamarra, eta berak propo-
satu zuen Louise Michel,
izena: "behartsuentzat lapur-
tzen zuela dio berak, eta anar-
kisten bandera beltza lehen
aldiz aireratu zuela". 

Pariseko alde zaharrean
egin zen ezaguna XIX. mende-
ko emakume indartsu hau eta
bira honetan bertan jo nahi
zuten. Hiriburuko alde zaha-
rrean bizi da Lucio Urtubia
anarkista nafar ezaguna eta
hain juxtu bere etxean jarri du
"Louise Michel" kultur gunea,
"bisitatu nahi duten guztientzat
beti irekia dagoena". 

Txekiatik bueltan Parisen
jotzeko asmoa zuten, deitu
zioten Luciori, baina kanpoan
zen. "Mundu osoan zehar
ematen ditu hitzaldiak eta ez
genuen harrapatu. Pena bat
izan da honelako leku batean
ez jotzea. Izugarria izango
litzateke". Hurrengo batean
izan beharko du. •

“Asko ikasi dut Berlinera joan-etorrian”
❚ Louise Michel Tour 2010 bira egin du taldeak azaroan eta abenduan   ❚ Zazpi kontzertu eskaini
dituzte Alemania, Txekia eta Eslovakian   ❚ Taldearen etorkizuna finkatzen ari dira une honetan

elkarrizketa

Musikalki diferentziak baditugu,
desberdinak gara bostak eta

norantz joko dugun aztertzen ari gara
“

Jokin Telleria Bateria jolea eta kultur programatzailea

Louise Michel taldeko Patxi, Marek, Jokin, Jaione eta Michael Pragan. Behean Berlingo Joes Bar-eko kontzertuan.

Berlin, Praga, Bratislava eta inguruko beste zenbait
hiritan egon da Jokin Telleria bateria jolea Louise
Michel taldearekin. Azaro amaieran eta abendu hasie-
ran bi astetako joan etorria egin dute Alemania, Txekia
eta Eslovakiara. Guztira zazpi kontzertu eskaini dituzte
lokal txikietan eta esperientzia oso interesgarria izan
dela esan digu Telleriak, hain juxtu taldearen etorkizu-
na eta norabidea finkatzen ari diren une honetan.

Egunero
Erakusketa
DENBORAREN MUGETAN, Migel
Angel Oriberen erakusketa
ikusgai. Manuel Lekuona kul-
turetxean, 18:00etatik
21:00etara.

Igandea, 16
Zinea
MIDAS ERREGEAREN ALTXORRA

haurrentzako filma ikusgai.
Sarrera, 3,30 euro. Manuel
Lekuona kulturetxean,
17:00etan, EUSKARAZ

Larunbata, 22
Antzerkia
LA ÚLTIMA CENA izenburua duen
Ignacio Amestoyren antzerki
lana eskainiko du Teatro de la
Guindalera taldeak. Sarrera 10
euro. Manuel Lekuona kultu-
retxean, 20:00etan.

Igandea, 23
Zinea
LA TRAVESÍA DEL VIAJERO DEL

ALBA filma eskainiko dute
haurrentzako zinea atalean.
Sarrera, 3,30 euro. Manuel
Lekuona kulturetxean,
17:00etan.

Osteguna, 27
Zinea
UN PROFETA filma Okendo
Zinema Taldearen eskutik,
Ostegun zinea atalean. Sarre-
ra 4,30 euro. Manuel Lekuona
kulturetxean, 21:30ean

Ostirala, 28
Kontzertua
OBOE ETA PIANO kontzertua, C.
Alvarez eta A. Saez-en esku-
tik, Danok Kide elkartearen
VI. Musika Topaketen
barruan. Ama Brigitarren
komentuan, 19:30ean. Doan

Larunbata, 29
Antzerkia
NORK IKUSI DU DULTZINEA? hau-
rrentzako antzerkia eskainiko
du Agerre Teatroko lagunek.
Sarrera, 3,30 euro. Manuel
Lekuona kulturetxean,
18:00etan, EUSKARAZ

Igandea, 30
Zinea
HARRY POTTER Y LAS RELIQUIAS

DE LA MUERTE filma eskainiko
dute haurrentzat. Sarrera,
3,30 euro. Manuel Lekuona
kulturetxean, 17:00etan.

LOS HOMBRES QUE MIRABAN FIJAMENTE A LAS CABRAS filma
Okendo Zinema Taldearen eskutik. Bob Wilton kazetaria
Irakera bidali dute. Lyn Cassady soldaduaren kasua ezagu-
tzen duenean, bere bizitzako istorioa lor dezakeela pen-
tsatuko du. Garuna arma gisa erabiltzeko sistema asmatu
du Cassadyk. 

OSTEGUNA 13

MANUEL LEKUONA KULTURETXEAN, 21:30EAN. 

SARRERA 4,30 EURO

Soldaduek Iraken erabili zituzten
arma bereziak ezagutzen

Oharrak

Sahararen aldeko egutegia
Euskadi-Sahararen Otsailak
27 koordinadorak egutegiak
jarri ditu salgai Sahararen
alde. Egutegi hauek Jalgi,
Obelix, Sustrai, Ilargi, Iñaki
eta Artizar tabernetan egongo
dira salgai 7 euroren truke.
Bildutako dirua, janarien eus-
kal karabana antolatzen
laguntzeko bideratuko da.

Kukukaren egutegia
Kukuka Antzerki eta Dantza
Eskolaren aldeko egutegiak
salgai daude 5 euroren truke
Orbela belar dendan, Urruzo-
la mertzerian eta Basaundiko
Denda-Berrin.

Alboka Txiki Abesbatza
Alboka Txiki abesbatzak
entseguak hasiko ditu, urtarri-
laren 24an. 6 eta 12 urte arte-
ko haur eta gaztetxoei irekia
dago abesbatza eta ez da
beharrezkoa musika jakitea.
Entsegua Zumaburuko eliza

azpiko lokalean egiten da,
astelehenetan 19:00etatik
20:00etara. Anima zaitezte!

Alboka Abesbatza
Alboka abesbatzak 65 urte
arteko herritarrak animatu
nahi ditu parte hartzera.
Entseguak astelehena eta oste-

gunetan 20:00etatik
21:30etara burutuko dira,
Arantzazuko Ama elizazpiko
aretoan. Anima zaitezte!

Aterpeako Loteria
Aterpea merkatarien elkarteak
jakin arazten du, jokatutakoa-
rekin saritua izan den Loteria

Nazionala hurrengo asteko
astelehen, asteazken eta osti-
ralean, 17:00etatik 19:00etara
ordainduko dela Bideo Lagu-
nak (Tien 21) dendan.

LOKE-ko saskiak
LOKE-k Eguberriko Loteriare-
kin zozketatzen zituen sas-
kien zenbaki irabazleak
honako hauek dira: Aginaga
sagardotegian lau pertsonen-
tzako afaria, 9.250 zenbakia
(mahai teniseko atalak sal-
dua), eta Txartel txokon lau
afariak, 0.147 zenbakiari
dagozkio (atletismoko sailak
saldua). Sarituak Manuel
Morales-ekin harremanetan
jarri behar dira, 656 715 700
zenbakira deituz. 

Oharrak jartzeko:

Geltoki kalea 4

Tel.: 943 366858

txintxarri@txintxarri.info

Hauxe duzu zure iritzia

eta nahi duzuna

adierazteko atal

aproposa. Bidali edo

zuzenean ekarri

TXINTXARRI aldizkarira.

Horretarako aukera

desberdinak dituzu;

telefonoz, 943 366858

zenbakira deituta, posta

elektronikoz mezua

txintxarri@txintxarri.info

helbidera bidaliaz edo

bulegora ekarriaz

(Geltoki kalea 4).

Dagokionari

Liburutegiko ordutegia

Astelehenetik ostiralera 10:00 - 13:00 eta 16:00 - 21:00

Larunbatetan, 09:30etik 13:00etara

Manuel Lekuona kulturetxea • Geltoki kalea 18 • Telefonoa: 943 376181

Euskal Herriko Mus txapelketa

Euskal Herriko 3. mus txapel-
keta abian da. Lasarte-Oriako
kanporaketa urtarrilak 15ean
jokatuko da Xirimiri elkartean
arratsaldeko 15:30etatik
aurrera. 

Izen-ematea egunean ber-
tan izango da eta bikoteko 20
euro ordaindu beharko dira. 

Partehartzaile bakoitzak opari bat jasoko du eta txapel-
keta irabazleentzat sari galantak egongo dira.

Informazio gehiago eskuratu nahi izanezkero www.eus-
kalherrikomustxapelketa.com -en izango du.

Ostiralero programa!

FMko 105,5 ean izango gaituzue
ostiralero 9:45etik 11:00etara

Esazu irratiko programazioa



Osteguna egun berezia izan
zen haur askorentzat eta lasai
daude urtean zehar txintxo ak
izan eta ekialde urruneko
erregeek opariak ekarri diz-
kietelako. 

Asteazkenean, ordea, hau-
rrak urduri ikusi genituen,
erregeak ikusteko aukera
zutelako. Hauek oso lanpe-
tuak ibili ziren herri batetik
bestera eta, hala ere,Lasarte-
Orian ere egon ziren. 

Eskutitzak biltzen
Goizean, gainera, Errege
magoak Atsobakar erresiden-
tzian egon ziren. Bertako
lagunei bisita egin zieten eta
opariak banatu. 

Bitartean, haien laguntzai-
leek haurrek eskutitza egiteko

tailerra antolatu zuten, Sagar-
dotegi kalean. Hala ere, ume-
txo ugari izan ziren etxetik
gutuna egina eraman zutenak
eta horiek ere bildu zituzten
ekialdeko erregeen laguntzai-
leek. 

Kabalgata
Arratsaldean, euria egingo
zuela zirudien arren, tantatxo
batzuk besterik ez zituen egin
eta honela, Errege mago, zein
laguntzaileak herriko kaleeta-
tik barrena ikusi genituen. 

Andoainetik sartu ziren
hiru erregeak haien laguntzai-
le eta zuziri emaileekin. 

Ibilbidean bi geldiune egin
zituzten bata Biyak Bat elkar-
tean eta bestea Brigitarren
komentuan. Azken honetan,

Brigitarren jaiotzako haurrari
opariak utzi eta mojei bisita
egin zieten erregeek. 

Ostean, Kale Nagusia utzi
eta Kabalgatako ibilbide
zaharra zena egin zuten, hau
da, Hipodromo etorbidetik
Pablo Mutiozabal kalera,
ostean Iñigo de Loyola kalea
hartu Geltoki kalean bukatze-
ko eta Hipodromo etorbidetik
gora Andatza plazara egin
zuten Donostiako etorbidetik. 

Andatzara iristean, plazara
hurbildu ziren herritarrak
agurtu zituzten hiru erregeek.
Gainera, Meltxor eta Gaspa-
rrek umeen eskutitzak irakurri
eta goxokiak bota zituzten .
Jarraian, haurrak oholtzara
igo ziren Erregeei eskutitzak
eman eta nahiak esateko. •

albistea

Erregeen bisita azkarra

Ama Brigitarren komentuko jaiotzako haurrari opariak utzi zizkieten erregek eta
mojei ere bisita egin zieten.

Megaba elkartearen eskutik, Kabalgatako ibilbide
zaharra egin zuten Errege Magoek

Erregeekin egon eta eskutitza emateko irrikitan zeuden Andatza plazan bildu ziren haurrak. Haurrek bidalitako eskutitzak irakurri zituzten Meltxor eta Gaspar erregeek eta ostean, goxokiak bota zituzten.

Erregeen laguntzaileek goizean haurren eskutitzak biltzeaz gain, eskutitzen tailerra antolatu zuten. Herritar ugari izan zen Lasarte-Oriako erdigunean Erregeen kabalgata ikusten.Argazkian, Geltoki kalea.


